
Хусанкай

Хусанкай сӑввисем пирки тавлашусем те пулкаларӗҫ. Хӑшӗ-пӗри ӑна 
- «пессимист» вӑл, ҫӗнӗ пурнӑҫ илемне курмасть, хальхи пурнӑҫ урапипе 
тан кусса пыраймасть, вырӑссен Есенин поэт хыҫӗнчен каясшӑн, ҫырма 
та вӑл хӑй ҫинчен ҫеҫ ҫырать тата темӗскер те калаҫкаларӗҫ. Юптарни 
пит палӑрать. Паллах ӗнтӗ, тӗрли тӗрлӗ шухӑшлӗҫ, кунта эпӗр тавлашу 
хускатса  ярса,  «филосовствовать»  тӑвасшӑн  мар,  апла  туни  питех 
вырӑнлӑ пулмӗ, тетӗп. Авантарах вуласа тухар-ха, мӗн ҫинчен ытларах 
ҫырать Хусанкай, мӗнле ҫырать, хӑйӗн ҫырас шухӑшне епле илемлетет. 
Ҫеҫпӗл Мишши хыҫҫӑн паллӑрах поэтсенчен пӗр Хусанкай ҫеҫ тонӗккӑ 
ҫиҫтемипе пит килӗшӳллӗ ҫырма пуҫларӗ, вӑл системӑна пирӗн чӑваш 
литературинче  вӑл  сарса  ячӗ  тесен,  пӗртте  юптарса  калани  пулмӗ. 
Ҫапӑнса тухнӑ кӗнекинче унӑн ҫиллапӗкӑ системине ҫырни пӗр сӑвӑ та 
ҫук. Тонӗккӑ ҫиҫтемипе ҫырни (пӗлсе, пултаруллӑ ҫырсан) пит илемлӗ 
тухать.  Хусанкай унпала пуринчен те аван,  пуринчен те хитре ҫырать 
вара. «Хури» ятлӑ сӑвви вӑл вырӑс поэтсенчен кая ҫырманнине пурне те 
аван  кӑтарт-са  пачӗ.  Сӑвӑ  пур  енчен  те  килӗшӳллӗ,  ниҫта  ытлашши 
вырӑн,  килмен  йӗрке  ҫук.  Кӗнекере  ҫапӑннӑ  сӑввисем  Хусанкай 
талантне,  пуринчен  ытла  вӑл  тӑрӑшса,  чӗререн  ҫырнине  пит  аван 
кӑтартаҫҫӗ.  Хальхи  пурнӑҫа  поэт  хавас  куҫпа  пӑхни,  уншӑн  тӑрӑшни 
аван палӑрать. Революциччен вӑл сӑвӑсем ҫырман; пит ҫамрӑк пулнӑ 
вӑл вӑхӑтра. Кӗнекере тӑватӑ ҫул каялла ҫырнинчен «ватӑрах» сӑвӑсем 
курӑнмаҫҫӗ.  Ҫавӑнпа пуль поэт сборнӗкне «Уяртсан» ят панӑ.  Паллах 
ӗнтӗ,  асӑннӑ ҫулсенче ӗлӗкхи тискер вӑрҫӑ кӑна мар,  ӗҫлекен халӑха 
ҫӑлӑнӑҫ,  ӗмӗр пулман ирӗк паракан краштӑн вӑрҫи те чарӑннӑ вӑхӑт. 
Классен кӗрешӗвӗ час чарӑнас ҫук-ха вӑл, анчах вӑрҫӑллӑ коммунизм 
вӑхӑтӗнчи  кӗрешӳпе  хальхи  вӑхӑтри  кӗрешӗвӗн  уйрӑмӗ  пур,  ун  чух 
хӗҫпӑшалпа кӗрешнӗ пулсан, халь... ӗҫпе, тар юхтарса кӗрешеҫҫӗ.
Поэтсем ҫӗнӗ пурнӑҫшӑн хӑйсен сӑввисемпе кӗрешеҫҫӗ.



Ӗмӗр кӗтнӗ ӗмӗт ҫитрӗ
Халӑху сан ирӗкре,
Хурлӑх чулӗ ванчӗ, ҫӗтрӗ,
Хурлӑх чулӗ тӗлӗкре.

тет вӑл «Ирӗк ҫӗршывӑма» ятлӑ хитре сӑввинче. Е тата:
Хытӑрах янтра,
Ҫӗнтерӳ юрри!
Пӗтӗм ҫӗр тавра,
Пӗттӗр мул хурри!

(«Ирӗк тимӗрҫӗ», 3 стр.)
 Ку сӑвӑсене нихӑш енчен те хурлама ҫук пуль тетпӗр, кунта пурте 

килӗшӳллӗ  -  шухӑшӗ  те,  техникки  те.  Е  тата  ҫак  малалла  кӑтартнӑ 
сыпӑксене илсе пӑхар:

Мӑшкӑллӑх, чураллӑх сӳнчӗ те кӗлленчӗ,
Хӗрхенӳсӗр пулчӗ тимлӗ Вут ама.
Ҫ и т м ӗ л ҫичӗ халӑх ирӗкӗпе килленчӗ,
Харӑссӑн пикенчӗ ӑна мухтама.

(«Тӑвӑл иртсен», 2 стр.) 
Хӗп хӗрлӗ сунтал
Пӗтӗм ҫӗр тавра
Xӗлхем сирпӗтет, 
Пӗттӗр, мул хурри!
Ӗҫҫыннин вӑйхал 
Ҫӳлерех ҫӗклен,
Ӳсет те ӳсет... 
Ирӗк мӑлатук!
Xытӑрах янра,
Сана хӗсӗрлен -



Ҫӗнтерӳ юрри!
Урӑх чӗрлес ҫук. 

(«Ирӗк тимӗрҫӗ», 3 стр.) 
Ҫапла килӗшӳллӗ, илемлӗ ҫырасси ҫӑмӑлах мар вӑл: «хӑли-хали» 

ҫырнипе кӑна капла хитре ҫырма ҫук. Поэт ӑна аван пӗлет, ун ҫинчен 
вулакансене систерет.

Пуҫ миминче туптаса
Сӑмах хывиччен - 
Хавшак чунпа ҫунӑхса
Чылай кӗлленен.
Ҫырнӑ сӑвву ҫынсене
Виттӗрех тесен -
Шур хут ҫине сӑмах мар,
Хӗлхем сирпӗтен.
Ак поэтӑн ӗмӗрех
Тапакан чӗри
Сӑвӑ ҫырма ҫав терех
Ансат тетӗр-и?

(«Сӑвӑҫ», 37 стр.)
Ун пек чӗререн каланӑ сӑмахсем сахал мар кӗнекере. Акӑ «Тӑван 

поэта» ятлӑ сӑввинче мӗн каласа ҫырать тата:
Этем тени ӗнтӗ выльӑх мар,
Мӗншӗн татас ҫунан ӗмӗте?
Пӗри сӳнсен тепри ялкӑшар,
Юрлар, телей сунан ӗмӗрте!

Епле пулсан та кӗнекере, нумай, ҫурри ытла, ҫӗнӗ пурнӑҫа мухтаса, 
хӗпӗртесе  ҫырнисем;  пурне  те  шутласа  тӑраймастпӑр  кунта:  вӑл 
сӑвӑсенче  поэт  халлӗхе  йӗркеленсех  ҫитмен,  анчах  епле  те  пулсан 



ирӗклӗ,  савӑнӑҫлӑ  пурнӑҫ  ҫине  тӗрӗс  куҫпа  пӑхать.  «Ҫирӗм  улттӑ», 
«Ахӑр  самана»,  «Уй-хир  юрри»,  тата  ҫӳлте  кӑтартнисенчен  пуҫне, 
урӑххисем те пур.

Хӗвелӗн те тӗттӗм пӑнчӑсем пур тенӗ пек, Хусанкайӑн та кӗнекинче 
килмен  вырӑнсем  пурах,  ӑна  та  тӳррипех  калас  пулать.  Унӑн 
элегийӗсене  каламӑпӑр,  ун  пекки  кашни  поэтӑн  пулать  вӑл:  «Вӑрман 
тӑрӑх»,  7-мӗш  стр.  Унта  поэт  хӑҫан  та  пулин  ҫӳҫӗ  кӑвакарас  вӑхӑт 
ҫитессе астуса кулянать: юлашкин-чен ҫапла пӗтерет:

Иксӗмӗр-ха, тусӑм, иксӗмӗр,
Эх, мӑнтарӑн ҫамрӑк ӗмрӗмӗр.
Чӑнах йӗпхӗн хура кӑтрама
Пӳрнӗ-шим пӗрре кӑвакарма, 

тет вӑл. Ун пек шухӑшсем кашни ҫын пуҫне килсе ҫапӑнаҫҫӗ, ӗлӗкхи 
поэтсем те сахал ҫырман: «Брожу ль вдоль улиц шумных...» Пушкинӑн, 
«Выхожу один я на дорогу...» Лермонтовӑн. Вырӑссен хальхи поэтсене 
шутласа та кӑларма ҫук.  Хӑй пурнӑҫӗ ҫинчен шухӑшлани тиркевӗ ҫук, 
анчах  Хусанкайӑн  пурнӑҫ  йӗрки  ҫинчен  кулянса  ҫырнӑ  хӑш-хӑш 
сӑввисем -  лирикӑллӑ сӑввисем -  вӑхӑчӗ-вӑхӑчӗпе  поэт  тӗрӗс  ҫултан 
пӑрӑнса  кайнине  кӑтартаҫҫӗ.  Пуринчен  ытла  вӑл  лирикӑпа  ҫырать. 
Ҫавӑнпа  та  йӑнӑшсемшӗн  поэта  вӑрҫмасан  та  кӑтартма,  астутарма 
кирлех пирӗн.

Хусанкайӑн  талантне  чӑвашсем  пурте  пӗлеҫҫӗ,  ун  сӑввисене  пит 
юратса  вулаҫҫӗ,  ун  майлӑ  ҫыракансем,  ун  мелне  хӑнӑхас  текенсем 
ҫамрӑксен хушшинче халь пит нумай.

Акӑ «Анне ҫырӑвӗ» сӑвӑ. ... Амӑшӗ ывӑлне ҫыру янӑ та, поэт хуйха 
ӳкнӗ.  Амӑшӗ  килти  ҫитменлӗхсем  ҫинчен  ҫырать:  «вӑл  ҫук,  ку  ҫук...» 
налукне илеҫҫӗ тет. Ҫапла, ҫӗнӗ пурнӑҫ пур ҫӗрте те картне кӗрсе ларнӑ 
теме ҫук-ха, пурнӑҫра халь те ҫитменлӗхсем, йӑнӑшсем пур-ха, ялсенче 



вӗсем  тата  ытларах.  Ӗҫлекен  халӑх  та  кӗске  вӑхӑтрах  тем  туса 
лартаймасть. Поэтӑн ун пирки чӗри сурать. 

Анчах эс ан хуҫӑл, эпӗ ҫамрӑк, 
Ҫитӗнем-ха, ҫитӗнем пӑртак.
Эс пӗлен вӗт - пысӑкланман ҫарӑк
Яланах вӑл парӑнать хурта - 

тет вӑл ҫав сӑввинчех. Апла пулсан поэт пирӗн хӑй йӑнӑшнине хӑй 
те аван сисет, ҫавӑнпа тӗрӗс ҫулпа утма тӑрӑшать.

Пулӗ акӑ пурнӑҫ ҫак ҫӗртех, 
Ҫак паян тискер сӑнлӑ хиртех, 
Яран, яран тӗрлӗ пуссене 
Ларса канӑр вара ун чухне.

(«Пусӑра», 3 стр.) 
Е тата:

Ирӗк ҫил ҫӑварлӑхланӗ мӗнтарӑн,
Хӑй тӗлӗн кӗрлес ҫук шыв сикки,
Пур вӑя та этем пӑхӑнтарӗ, 
Пур хӑватӑн та пулӗ чики.

(«Ахӑр самана», 41 стр.)
 Тӗрӗс  сӑмах:  «пур  вӑя  та  этем  пӑхӑнтарасси»  куҫа  курӑнсах 

тӑрать. Ҫав вӑхӑтра вара, чӑнахах, пурте тутӑ, пурте телейлӗ пулӗҫ.
Такам ҫине ҫиллентӗм эп паян, 
Такамсене сурсах вӑрҫас килет.
Пӗри ҫак ҫӗр ҫинче ҫӗрме пуян, 
Тепри юнашарах выҫса вилет. 

тет вӑл «Анне ҫырӑвӗ» ятлӑ сӑввинче. Тӳррипе каласан, ку сӑмахсене 
вӑл мар, амӑшӗ калать. Ӗҫлекенсемпе хресченсен влаҫӗ, епле пулсан 
та, чухӑнсене мӗн вӑй ҫитнӗ таран пулӑшать. Хальхи вӑхӑтра пурте пӗр 
пек,  ҫителӗклӗ  пурӑнай-маҫҫӗ  пулсан  та,  чухӑнсем  ӗлӗкхи  пек 



нушаланмаҫҫӗ,  вӗсен  пурнӑҫӗ  ҫултан  ҫула  ҫӑмӑлланса,  аванланса 
пырать.  Поэт  хӑй  те  амӑшне  хӗрхеннӗ  май,  ҫемҫе  чӗреллӗскер,  хӑш 
вӑхӑтра...  влаҫа  ӳпкелеме пӑхать.  Анчах  халь  вӑл  вӑхӑт  иртнӗ  ӗнтӗ. 
Тепӗр ҫырӑвӗнче вӑл амӑшне тӳрех ҫапла каласа ҫырать:

Мӗн тӑвар, аннеҫӗм, мӗн тӑвар?
Пурнӑҫ улӑштарчӗ ҫав мана.
Елле ӗлӗкхишӗн макӑрар?
Халь вӗт ӗнтӗ ҫӗнӗ самана.

(«Анне патне», 54 стр.)
Юлашки  вӑхӑтра  Хусанкай  -  поэт  хальхи  ҫӗнӗ  пурнӑҫа  тӗрӗс 

ӑнланни,  уншӑн  тӑрӑшни  тата  та  ытларах  палӑрма  пуҫларӗ.  «Ҫирӗм 
улттӑ»  ятлӑ  поэминче  ҫӗнӗ  пурнӑҫшӑн  чӗререн  ӗҫлесе  революцишӗн 
хӑйсен  пуҫӗсене  хуракансене  мухтаса  юрлать.  Граждӑн  вӑрҫи 
вӑхӑтӗнче, сӑвӑра асӑннӑ Баккури 26 комиссара акӑлчансем ҫеҫен хире 
илсе  тухса  персе  вӗлернӗ.  Вӑл  историне  пирӗн  ӗҫлекенсемпе 
хресченсем  пит  аван  пӗлеҫҫӗ.  Петӗр  Хусанкай  ҫак  асӑннӑ  хитре 
поэминче вӗсене епле улталани, епле нушалантарни ҫинчен тата вӗсем 
хӑйсене персе вӗлернӗ вӑхӑтра епле паттӑр тӑни ҫинчен, вӗсен шухӑш-
кӑмӑлне  ӗмӗр  манми  сӑмахсемпе  каласа  кӑтартать.  Ҫавӑнпа  вӑл 
хуйхӑллӑ  историйӗ  авантарах  пӗлес  текенсене  поэмӑна  тепӗр  хут 
авантарах вуласа тухма сӗнетпӗр. Акӑ епле хитре, епле илемлӗ кӗвӗпе 
пуҫласа ярать вӑл сӑввине:

Ҫирӗм улттӑн вӗсем
Ҫирӗм улттӑн,
Ҫирӗм ултӑ ҫулпуҫ
Сахал мар.
Ҫирӗм улттӑн вӗсем
Ҫирӗм улттӑн
Ҫирӗм ултӑ



Чӑн-чӑн комунар.
Ҫавӑн пек хурлӑхлӑ историйӗ каласа пама формине те, ритмине те 

ҫав тери килӗшӳллине тупнӑ. Унта кашни геройӗ: революцишӗн паттӑр 
вилекен комиссарсен сӑнӗсем те, вӗсене асаплантарса персе вӗлерекен 
тискер кайӑк пек тӑшмансен сӑнӗсем те ывӑҫ тупанӗ ҫинчи пек уҫҫӑн 
курӑнса  тӑраҫҫӗ.  Коммунарсене  айӑпсӑрах  персе  вӗлернине  шеллесе 
ҫынсем кӑна мар, тинӗс те йӗрет.

Каҫпи тинӗс чӑнах та йӗрет-ҫке.
Каҫпала эс итле-ха, сӑна:
Шаумян, Азизбек, Джапаридзе
Каҫпи тинӗс чӑнах та йӗрет-ҫке
Ҫирӗм ултӑ ята асӑнать.

(Нумай  вырӑн  йышӑнас  мар  тесен  кунта  эпир  йӗркесене  урӑхла 
ҫыратпӑр. С. Я.) 

Шаумян  (Бакури  Халӑх  Комиссарӗсен  Совечӗн  Председателӗ) 
тӗрмере те вӑрҫӑри пекех хӑйне тивӗҫлӗ, паттӑр тытать. Ҫамрӑк ывӑлне 
акӑ мӗнле манми сӑмахсем каласа хӑварать вӑл:

Красноводск -
Чӑвашла хӗрлӗ шыв вӑл
Хӗрлӗ шывӑн тӗрми пӗчӗк мар.
Шаумян калаҫать: -
Ҫакӑнта ак хупаҫ пӑчӑхма.
Мӗншӗнне ӑнланмашкӑн эс ҫамрӑк,
Камшӑнне те чухлаймӑн-ха халь:
Кӑлӑхах сан пуҫна эпӗ ҫаврӑн
Пысӑк шухӑш кӳртсе
Так ахаль.
Ҫавӑнпа ытлашши сӑмахсемсӗр
Уйрӑлмашкӑн тивет аҫуна,



Самана пит хӑрушӑ та сӗмсӗр.
Ҫак вутра ман асаплӑх ҫунат.
Ман ҫеҫ мар тӗнчери пур ӗҫхалӑх 
Паян кун ҫӑлӑнӑҫ тилмӗрет.
Малашне тек асаймӗ чуралӑх
Юлашки хут ларан тӗрмере. —

Шаумян  асаплӑ  чуралӑх  пӗтессе  аван  пӗлет,  ӗҫлекенсемпе 
хресченсен вӑйне, вӗсем  ҫӗнтерессе чунтан шанать.  Ҫавӑнпа вӑл  хӑй 
пуҫне те шеллемест, ҫавӑнпа вӑл хӑрушӑ тӗрмере ларнӑ чух та чунтан 
пуҫне усмасть, ӑна хӑратса та, йӑпатса та тӗрӗс ҫултан пӑрма ҫук. Акӑ 
епле вӗрентет вӑл ывӑлне:

«Сывӑ пул,
Ан хуҫӑлӑрсам —
Анчах курӑпӑр халӗ,
Ыранхи тӗлекрам мӗскер калӗ
Ан кулянӑр.
Виличчен ырӑ-сывӑ ларсан». 

Тӑшмансем «тискер кайӑк пек» усалне те манмасть вӑл. Телекрам 
иличчен  сывӑ  ларасса  та  шанмасть.  Революцишӗн  тӗрмере  тарӑхса 
ларакан ӗҫлекенсемпе хресченсем, ӑна унта та чыслаҫҫӗ, унтан ҫӑлӑнӑҫ 
кӗтеҫҫӗ.  Вӑл  сӑмахне  каласа  пӗтерсенех  «Сывӑ  пултӑр  Капкас 
истеррори» тесе кӑшкӑрса яраҫҫӗ тӗрмери ҫынсем.

«Шаумян ҫӗлӗкне хывса илчӗ,
Куҫӗсем ялкӑшаҫ ҫиҫӗм пек
Итлӗр ав калаҫать Джапаридзе,
Итлӗр ав калаҫать Азизбек». 

Тӑшмансем ҫӗрӗпех канашлаҫҫӗ. Поэт вӗсен усал шухӑшне аван пӗлет, 
вӗсене витӗр курать, вӗсен сӑнсӑр сӑнне пит аван кӑтартса парать.

Реджинальд куппере пӗчченех мӗн



Ҫирӗм улттӑшӑн пусӑ алтать. 
Вакунсем алланса пынӑ майӑн 
Вӑл пушшех хӗтӗртет хӑй чунне. 
Шаумян! Мана тин эс пуҫ тайӑн 
Ҫак хӗҫе хам ҫӗкленӗ чухне...

Реджинальд шухӑшне аван куратпӑр. «Мана тин эс пуҫ тайӑн» тесе 
шӑлне  ҫыртать  вӑл,  Шаумяна  пӑхӑнтарасшӑн.  «Куҫӗсем  унӑн  этем 
юнӗшӗн выҫӑ, вӑрӑ хурах пек ҫиллес те хаяр». Анчах коммунарсем ӑна 
пӑхӑнма мар «Ҫейттун маршӗ» юрласа пыраҫҫӗ. 

Шурӑмпуҫ хӑпарать 
Чечен ир
Ни разъезд ку, ни станци те мар...

Ҫакӑнта вӗсене вакунтан илсе тухса персе вӗлереҫҫӗ. Реджинальда 
пуҫ таймаҫҫӗ вӗсем.

Тӳррииех  калас  пулать,  кун  пек,  пур  енчен  пиҫсе  ҫитнӗ  илемлӗ 
поэма пирӗн чӑваш литературинче пулман-ха. Кун пек сӑвва талантсӑр, 
хастарлӑхсӑр  ҫырма  ҫук.  Хусанкайӑн  пултаруллӑхӗ  пысӑк.  Вӑл  ҫӗнӗ 
пурнӑҫа тӗрес куҫпа пӑхать.

Вӑйлӑ  кӗрешӳре  шеллӳ  ҫуккине  сӑвӑҫ  хӑй  те  пит  аван  пӗлет, 
ҫавӑнпа вӑл айӑпсӑр коммунарсен юнне юхтаракан тискер кайӑксемпе 
тӑрӑшса кӗрешме чӗнет.

«Икҫӗр ҫиччӗмӗш юнлӑ ҫухрӑм 
Таса юн эс пӗр айӑпсӑр юхрӑн 
Икҫӗр ҫиччӗмӗш юнлӑ ҫухрӑм 
Вӑл паян та ҫаплах хӗрлӗ-ши. 
Саксаул тӗмӗсем чӗрӗ юнлӑ. 
Ӑна курӗҫ пайтах мӗльюн 
Ҫирӗм улттӑн ҫеҫ мар эпир юлнӑ
Саксаул тӗмӗсем чӗрӗ юнлӑ 



Хӑйӑра сӑрхӑнаймӗ вӑл юн. 
Ав самум та ҫаплах йӗрсе илчӗ,
Тинкерсе эс итле-ха, сӑна: 
Шаумян, Азизбек, Джапаридзе
Ах самум та ҫаплах йӗрсе илчӗ: 
Ҫирӗм ултӑ ята асӑнать. 

Пӗлтӗр «Сунталӑн» 11 - мӗш №-че Хусанкайӑн «Хури» ятлӑ поэми 
ҫапӑнчӗ  («Уяртсан»  ятлӑ  сборникне  темме  кӗреймен  вӑл.  Унта  вӑл 
чӑвашсен  паллӑ  революционерӗ  Хури  (Тимофей  Николаев)  ҫинчен 
ҫырнӑ.

Ку сӑвине ҫыриччен Хусанкая паллӑ поэт тенӗ пулсан, кун хыҫҫӑн 
вӑл пирӗн чи паллӑ, чи пултаруллӑ поэт шутне кӗрет. Вӑл поэмине те 
«Ҫирӗм  улттӑ»  пекех  тӗлӗнмелле  хитре  ҫырнӑ.  Поэми  пурӗ  10  юрра 
уйрӑлать. Кашни юрринче пӗр пек (5) строффа, кашни строффинче 10-
шар йӗрке. Кашни юрри «пурнӑҫ сыпӑкне» кирлӗ таран ҫутатса парать. 
Произведенине тимлӗн пӑхса тухсан та, пӗр ытлашши сӑмах тупма ҫук: 
пурте кирлӗ, пурте вырӑнлӑ:

«Ан чарӑн, етре,
Юрла,
Кӑвак пӗлӗтре -
Ҫурла.
Ан ҫывӑр, ҫӗнӗ
Хурал,
Октябрь чӗнет -
Хускал,
Тӗлле тӗнчене путвал.

Акӑ  тата  чӑвашсен  ӗлӗкхи,  революцичченхи  пурнӑҫне  малтанхи 
юрӑра епле пултаруллӑ кӑтартса парать поэт:

Пӗлместӗн-и эс,



Чӑваш,
Мӗншӗн ҫак кӗтес
Йӑваш?
Мӗншӗн ҫакӑнта
Мӗн пур
Этем тӳсейми
Хӗнхур?
Ӗҫлетӗр вӗт пит
Маттур.
Ӗҫлетӗр ӗмӗр
Ӗмӗр.
Ҫапах саплӑк ҫеҫ
Ӗмӗр.
Ҫапах ҫӑпата ура,
Пурнан пӳртӗрсем
Хура...

Хусанкай  кашни  ҫӗнӗ  произведени  ҫырмассерен  ҫӗнӗрен  ҫӗнӗ 
форма кӑларса пырать, пурте унӑн калама ҫук хитре, илемлӗ тухаҫҫӗ. 
Поэт  пӗр  вырӑнта  тапӑртатса  тӑмасть,  малалла  утать.  Тӑван  поэзие 
юратса  чунне  парса  ӗҫлет.  Малашне  вӑл  «Ҫирӗм  улттӑпа»  «Хури» 
пеккисене тата нумайтарах ҫырса парӗ тесе шанатпӑр.

1928 ҫ.


